
Matteus 3:1-6
Die vreugde en opgewondenheid van Kerksfees...

...het nie te doen met liggies en geskenke en mooi liedjies nie;

... ook nie bloot met die feit dat Jesus na die aarde gekom het nie;

...maar met die besef van wat Jesus op aarde kom doen het!

En wat is dit?

Kom ons kyk:

Johannes die Doper...

...het gekom om vir Jesus die pad voor te berei;
...om vir Hom die verhoog reg te kry.

Maar nou het Johannes nie gesê:

Wag tot Jesus kom...

...en dan sal julle hoor waaroor alles gaan (nie). 
Nee, sy heel eerste woorde het die groot boodskap bevat...
...wat ook Jesus se groot boodskap was.

...en hierdie groot boodskap gaan oor wat Jesus op aarde kom doen het;

...en die groot boodskap is die beste samevatting in die Bybel...

...van waaroor Jesus se koms na die aarde gaan.
En Kersfees gaan vir jou betekenis hê as jy die groot boodskap verstaan...

...en dit beliggaam;

...wanneer jyself dit deel van jou lewe maak.

Dan is hierdie dag sinvol – vir elkeen van u!

Wat is die groot boodskap?

Dit is die woorde:

 “Bekeer julle, want die koninkryk van die hemel het naby gekom.” – Mat 3:2
Nou, toe Johannes hierdie boodskap uitgeroep het...
...daar oor die vlaktes van Judea;

...wat het die mense gehoor?

...wat het hulle daaronder verstaan?

As Johannes sê: Bekeer julle... –  wat beteken dit?

As jy hierdie woorde hoor: Bekeer jou....! – wat hoor jy?
Kom ons kyk.
Ons lees...

Matteus 3: 1 In daardie tyd het Johannes die Doper in die woestyn van Judea begin preek 2  en gesê: “Bekeer julle, want die koninkryk van die hemel het naby gekom.” 3  Hy is die een wat die profeet Jesaja bedoel het toe hy gesê het: “Iemand roep in die woestyn: Maak die pad vir die Here gereed, maak die paaie vir Hom reguit.” 4  Hierdie Johannes het klere van kameelhaar gedra met ‘n leerband om sy heupe, en hy het van sprinkane en veldheuning gelewe. 5  In dié dae het Jerusalem en die hele Judea en die hele omgewing van die Jordaan na hom toe gestroom. 6  Hulle het hulle sondes bely en hulle deur hom in die Jordaanrivier laat doop.
Let op hoe word Johannes die doper se optrede verbind aan die Jordaanrivier.

Ons lees in...

Lukas 3:3  Hy (Johannes die doper) het deur die hele Jordaanstreek gegaan en verkondig: Bekeer julle en laat julle doop en God sal julle sondes vergewe.
Ons lees ook in...

Joh 1:19 Die Jode het priesters en Leviete van Jerusalem af na Johannes toe gestuur om hom te vra: “Wie is jy?” Toe het hy .... openlik verklaar: “Ek is nie die Christus nie.”  Hulle vra hom toe: “Wie is jy dan?..”
Hy antwoord toe: “Ek is die een wat in die woestyn roep: Maak die pad vir die Here reguit.” 

Dit het oorkant die Jordaan in Betanië gebeur, waar Johannes besig was om te doop.

Let op: Johannes was besig oorkant die Jordaan – dit is aan die ooste kant.

Dit is presies waar die Israeliete destyds was toe die Here aan hulle 'n nuwe land belowe het...

...en hulle deur die Jordaan gelei het – van die oostekant van die Jordaan af.

Ons lees daarvan in Josua 3 en 4:

Josua 3:14 Die volk het toe van hulle tente af vertrek om deur die Jordaan te trek. Die priesters wat die verbondsark gedra het, was voor hulle. 15  Die draers van die ark het by die Jordaan aangekom. Gedurende die hele oestyd is die Jordaan gewoonlik vol, oor al sy oewers. Toe die voete van die priesters wat die ark dra, in die vlakwater kom, 16  het die water wat afkom, gaan staan. Dit het op een hoop gaan staan, ver boontoe by Adam, die stad langs Saretan. Die water wat afloop na die see in die Jordaanvallei, die Soutsee, was heeltemal afgesny. Die volk het regoor Jerigo deurgetrek. 17  Die priesters wat die verbondsark van die Here dra, het daar binne in die Jordaan op die droë bedding gaan staan terwyl die hele Israel oor die droë bedding deurgaan tot die hele nasie uiteindelik deur die Jordaan is.
Josua 4:1 Nadat die hele nasie deur die Jordaan is, het die Here vir Josua gesê: 2  “Neem nou die twaalf man uit die volk, een uit elke stam, 3  en sê vir hulle: Vat hier uit die Jordaan, op die plek waar die priesters gestaan het, twaalf klippe en neem hulle saam met julle deur en sit hulle neer op die plek waar julle vannag oorbly.”
Nou, wat het in die mense destyds Johannes die doper se tyd) se koppe aangegaan as hulle hoor van die Jordaanrivier?

Die Jordaan was vir hulle simbool van 'n nuwe land - 'n nuwe woonplek – 'n nuwe begin!

Wat beteken Johannes se optrede – ook oorkant die Jordaan?

Wat beteken dit as Johannes die boodskap bring: “Bekeer julle...?”
'N NUWE BEGIN!  
Johannes die doper se heel eerste woord is: Bekeer!...
Wat moet ons hoor?

Dit: ons het hier te doen met 'n nuwe begin!
Die volk Israel het 'n hoogtepunt bereik in die tyd van Dawid en Salomo.
Van daar af het hulle 'n afdraende pad geloop – te midde van die ballingskap.

Totdat die Here hulle vir 400 jaar heeltemal uitgelos het...

...en glad nie met hulle kontak gemaak het nie.

Mens kan jou indink hoe die Jode destyds probeer sin maak het hieruit:
Wat het van God geword?

En wat hulle nie besef het nie...

... was dat hulle baie ver van God af weggedwaal het;
met 'n 100% selfgesentreerde godsdiens.

En nou kom Johannes – en sy boodskap is:

'n Nuwe begin is moontlik!

Die lewe kan weer van vooraf begin.

Daar is 'n boek geskryf: As ek weer kon begin – deur John Drescher.
Hierdie titel sê:

Ek wens ek kon weer van vooraf begin – maar ongelukkig is dit nie moonlik nie!

Is dit waar?

Dis NIE waar nie.

Johannes se boodskap is: BEKERING beteken 'n nuwe begin!
Hoe lyk hierdie nuwe begin?
Hoe lyk bekering?

Twee aspekte van bekering word hier genoem:

DIE EERSTE staan in vers 6 van Matteus 3:
Hulle het hulle sondes bely en hulle deur hom in die Jordaanrivier laat doop.
Weet u hoe 'n dramatiese ding is dit vir die mense desyds?
Die Jode het net een bedoeling gehad met dit wat hulle gedink, gesê en gedoen het:

Om te bewys dat ek reg is – en jy verkeerd is!

Daarom het hulle so baie ander mense verag en veroordeel:

Hulle het gedink NET hulle is reg!

Dis die paradyssonde:

Adam het gesê:

Dis hierdie vrou wat U my gegee het, Here!

Dis alles haar skuld – ek is eintlik onskuldig.

Mens noem dit selfverontskuldiging.

Bekering beteken: 
Word baie eerlik,

En wees bereid om die waarheid te praat!

Dis wat van ons gevra word...

...voordat ons ons sondes kan bely.

Die groot boodskap van Johannes en van Jesus is:
'n Nuwe begin is moontlik!

Alles kan weer van vooraf begin!

En hoe lyk hierdie nuwe begin?

· Dit word gekenmerk deur 'n eerlikheid – 
· 'n bereidheid om die waarheid te praat!

· Om die werklikheid in die oë te kyk;
· Om jou eie foute raak te sien...

· ...en om baie eerlik daaroor te wees.

Kom ons pas dit toe:

Kyk na dinge soos:

Waarin is jou lewe geanker?

Wat is jou basiese motief?

Vir wie leef jy?
Waar lê jou vertroue?

Die oomblik as jy hieroor eerlik begin word...

...weet jy hoe verander jou hele geestelike reis?

Dan kom daar vordering – en beweging – en ongekende geestelike groei!

Jesus het baie mense se sondes vergewe – en aan hulle groot genade bewys;

Maar mense wat skynheilig is – vir hulle het Hy geen tyd gehad nie

Die enigste tipe mens wat deur Jesus veroordeel en vervloek is.

...is mense wat nie bereid was om die waarheid te praat oor hulleself nie.

Die paradyssonde van selfverontskuldiging sit in ons elkeen.
Bekering beteken: word eerlik!
Die Griekse woord vir bekeer is METANOIA.

En metanoia beteken: verander jou manier van dink! – ook oor jouself!
Die duiwel wil jou vertel: Jy is oraait! – net soos jy is!
En weet u hoe baie mense glo hom.

En as dit gebeur het – het die duiwel presies bereik wat hy wou bereik het:

Om die illusie in mense se koppe te skep, van:

Ek het nie vergewing nodig nie;

Ek is oraait soos ek is;

Die Here kan maar sy genade hou!

Ons reputasie is vir ons belangrik...

...wat ander mense van ons dink is vir ons van kritieke belang!

En dis goed...

...ons moet net nie vir onsself lieg nie!

Want eendag gaan jy voor die regterstoel van die Here staan...
...en dan gaan jy agterkom:

Ek is NIE oraait nie,

Ek is nie so oulik as wat ek voorgegee het nie.

En die enigste manier om oraait te word (deur die genade van God),

het ek verwerp.

Hoekom?

Want ek was nie eerlik nie!

Ek was nie bereid om die werklikheid in die oë te kyk nie.

Om eerlik te word beteken om bereid te wees om jou reputasie stukkend te gooi!

Almal wat hulle sonde bely het daar langs die Jordaanrivier...
...is deur Johannes gedoop.

Die doop is die bewys van afwassing van die sondes.

Bewys dat die Here jou skoon was.

En eers dan is jy oraait!

NIE voor die tyd nie!

DIE TWEEDE aspek van bekering staan in vers 2 van Mateus 3:
“Bekeer julle, want die koninkryk van die hemel het naby gekom.”
Die nuwe begin...
...beteken 'n nuwe Koninkryk word vir jou aangebied.

En die Koning van hierdie nuwe Koninkryk is nie Herodes – of enige ander koning nie – maar Jesus Christus!

'n Nuwe Koninkryk beteken 'n nuwe lewenswyse...
...want jy kry 'n nuwe Koning.

Daar is 'n ander Griekse woord vir bekering – wat as sinoniem gebruik word vir metanoia:

epistrefein
en epistrefein beteken: om te draai – maak 'n omkeer – maak 'n U-draai!
Bekeer jou!   Met ander woorde: DRAAI!
Draai na jou Koning toe!

Draai na Jesus toe!

En dan volg jy Hom!

Ek wil nie hê dat enige iemand eendag vir my sê: Maar jy het ons nooit gewaarsku! nie. 
Daarom gaan ek dit weer sê:

Die heel ingrypendste gebeurtenis in die hele geskiedenis van die wêreld...

Is toe Jesus na die aarde gekom het.

En sy koms gaan gepaard met 'n ernstige oproep: Bekeer jou...
Dit beteken:
 'n Nuwe begin

Die behels:
Word eerlik!

En dan:
Draai na Jesus toe – en volg Hom!
Om 
· na die KERK toe te draai 
· na jou GEMEENTE toe te draai 

· na jou KLEINGROEP toe te draai;
· na die BYBEL toe te draai;

...klink alles baie pragtig.

BEKERING beteken net een ding: Draai na Jesus toe!
As jy na Jesus toe gedraai het...

...en jy volg Hom,
...dan IS jy die Kerk – dan hoef jy nie te draai na die kerk toe nie.
Hier is baie van u wat al na Jesus toe gedraai het...
...dalk is hier ook mense wat nog nie na Jesus toe gedraai het.




..ek weet nie?

My vriend,
Daar is vir jou net een hoop – en dit is Jesus!

En dalk kan dit gebeur dat jy eendag – wanneer dit te laat is – 

...agterkom:

Al die dinge in my lewe....  (hoe indrukwekkend ookal)

Beteken nou vir my net mooi niks!

Al wat ek nou nodig het: is Jesus Christus!

En as ek nooit werklik –  na Hom toe gedraai het;

  ...het ek Hom verloor!
...ek het sy liefde en genade en troos en hoop verloor!

Draai na Jesus toe.
En dan gebeur daar 'n paar dinge in jou lewe...

...wat baie duidelik wys:

· 'n nuwe begin het in jou lewe gekom;
· Jy is bereid om eerlik te wees!

· Jy volg Jesus.
· Jy stap in sy voetspore;

· Hy is jou lewenspatroon – jou rolmodel.

· Jou liefde vir Hom word jou enigste motief! 

